
Om denne boka

Verdsklassikar endeleg i revidert utgåve.

Huck Finn er lei av den strenge oppdraginga til Douglas-enkja, men når hans fordrukne og brutale far plutseleg dukkar opp igjen, er livet ikkje noka moro lenger. Han flyktar frå hytta i skogen der faren har sperra han inn, medan han drikkar seg full i byen.

I lag med slaven Jim som også er på rømmen, reiser han på ei flåte nedover Mississippi-elva. Dei er på veg til nordstatane der Jim kan få oppfylt sin store draum om å bli eit fritt menneske. Men i staden hamnar dei midt i slaveriets rike.

På turen møter dei både kongar og hertugar og andre rare folk, og opplever mange både spennande, morosame og av og til også litt farlege eventyr.

Huck Finn og eventyra hans er ein verdsklassikar for både barn og vaksne. Mark Twain som sjølv kom frå ei slaveeigarslekt, dreg oss med tilbake i ein tidsepoke der slaveri og rasistisk diskriminering var kvardags kost.

KAPITTEL EIN

I huset til enkja

DU HAR IKKJE HØYRT OM MEG dersom du ikkje har lese ei bok som heiter Tom Sawyer og eventyra hans. Men det kan vera det same. Den boka er skriven av ein som kalla seg Mark Twain, og han snakka sant, for det meste. Nokre gonger tok han litt hardt i, men for det meste snakka han sant. Det er forresten ikkje så nøye. Eg har aldri møtt nokon som ikkje skrøna litt ein og annan gong – det måtte i så fall vera tante Polly, eller enkja, eller kanskje Mary. Tante Polly er tanta til Tom, og Mary og Douglas-enkja er det òg fortalt om i den boka.

Denne boka endar med at Tom og eg fann pengane som nokre røvarar hadde gøymt i ei hole, så vi blei rike. Vi fekk seks tusen dollar kvar – alt saman i gull. Det var ein utruleg haug med pengar då alt låg samla på éin stad. Dommar Thatcher sytte for at pengane blei lånte ut mot renter, så vi fekk ein dollar om dagen, kvar av oss, heile året rundt. Det var meir enn nokon kunne bruka opp. Douglas-enkja tok meg til seg som sin eigen son. Ho ville læra meg å bli ein skikkeleg og snill gut, sa ho. Men det var hardt å måtta bu i eit hus heile tida, og dertil var enkja så fælande nøyen og fin på alt. Då eg ikkje heldt det ut lenger, stakk eg av. Eg tok på meg dei gamle fillene mine, og om nettene sov eg i den gamle tomtønna mi igjen og kjende meg fri og fornøgd. Men Tom Sawyer leita meg opp og sa at han tenkte å starta ein røvarbande, og eg kunne få vera med dersom eg gjekk tilbake til enkja og oppførte meg pent. Så eg gjekk tilbake.

Enkja gret over meg og kalla meg eit stakkars bortkome lam. Ho kalla meg mange andre ting òg, men ho meinte ikkje noko vondt med det. Eg måtte ta på meg dei nye kleda igjen, og eg sveitta og sveitta og kjende meg stiv som ein krakk. Og så blei det same gamle greia ein gong til. Kvar gong vi skulle eta kveldsmat, ringde enkja med ei bjølle, og då måtte eg koma på flekken. Men når vi var komne til bords, fekk eg ikkje lov å byrja eta med ein gong. Eg måtte venta til enkja hadde mumla og lese ei lang bordbøn.

Etter kveldsmaten tok ho fram ei bok og las for meg om Moses då han låg i sivet, og eg grov og spurde og skulle vita alt om denne karen. Men så kom ho til å nemna at Moses var død for lenge sidan, og då brydde eg meg ikkje meir om han, for eg vil ikkje ha noko å gjera med døde folk.

Ganske snart fekk eg lyst til å røykja og spurde enkja om lov. Men nei, det fekk eg ikkje. Ho sa at det var ein stygg og ureinsleg skikk, og at eg måtte prøva å ikkje gjera det meir. Det er enkelte som gjer det slik. Dei pratar om ting dei ikkje har greie på. Der sat ho og masa om denne Mosesen som ho ikkje var i slekt med eingong, ein som var død og borte og ikkje til nokon nytte. Likevel var det for gale om eg ville ta meg ein ærleg røyk. Sjølv brukte ho snus. Men det var det sjølvsagt ingen ting å seia på, når det var ho som gjorde det.

Syster hennar, frøken Watson, var ei mager, gammal jomfru med briller. Ho hadde kome og skulle bu hos henne, og no fann ho fram ei abc-bok og hogg tak i meg. Ho streva og masa ein heil time, til enkja bad henne slutta. Eg orka ikkje meir. Sidan sat eg og vreid meg ein heil time og visste ikkje kva eg skulle finna på. Frøken Watson sa: – Ikkje legg føtene dine der, Huckleberry! Og så var det: – Sit ikkje så ihopkrøkt, Huckleberry. Rett deg opp! Og etter ei stund: – Du skal ikkje geispa og strekkja deg slik, Huckleberry. Kan du ikkje oppføra deg skikkeleg?

Slik sat ho og masa på meg, så eg var både trøytt og lei. Til sist ropte dei inn slavane og heldt kveldsbøn, og etterpå gjekk alle og la seg. Eg gjekk opp på rommet mitt og hadde med meg eit lite lys som eg sette på bordet. Så slo eg meg ned i ein stol borte ved glaset og prøvde å tenkja på noko hyggeleg. Men det hjelpte ikkje. Eg kjende meg så åleine at eg nesten ønskte eg var død. Stjernene lyste, og det rasla så trist i lauvet borte i skogen. Langt unna høyrde eg ei ugle som skreik for ein eller annan som var død, og ein natteramn og ein hund som jamra for nokon som heldt på å døy. Vinden prøvde å kviskra noko til meg, men eg skjøna ikkje kva det var. Frå skogen kom det ein lyd som av gjengangarar som ikkje finn fred i grava, men går omkring og stønnar og sukkar kvar einaste natt. Eg kjende meg så motlaus og redd og ønskte berre at eg ikkje hadde vore åleine. Akkurat då kom ein edderkopp krypande opp skuldra mi, og då eg sopa han vekk, datt han ned i lyset, skrukka seg i hop og brann opp før eg fekk lyfta handa. Det var ingen som trong fortelja meg at dette var eit frykteleg dårleg teikn og eit varsel om ulykke. Eg blei så redd at eg nesten rista kleda av meg. Eg reiste meg og gjekk rundt tre gonger og krossa meg framfor bringa kvar gong, og så knytte eg ein tråd rundt ein lokk av håret mitt. Det skal hjelpa til å halda heksene borte, seier dei. Men eg trur no ikkje så mykje på det.

Eg sette meg ned og skalv i heile kroppen. Så eg tok fram pipa mi og ville ta ein røyk. Det var stilt som døden i huset no, så enkja kom ikkje til å merka noko. Eg høyrde kyrkjeklokka nede i byen seia dong dong dong tolv gonger, og så var det stilt igjen. Stillare enn nokon gong. Då høyrde eg ein kvist knekke i mørket ute mellom trea. Noko rørte seg. Eg sat musestille og høyrde etter. – Mjau, mjau! sa det. Det var godt! Eg mjaua så stilt eg kunne til svar. Så bles eg ut lyset og kraup ut gjennom vindauget og ned på skråtaket. Eg sleppte meg ned på bakken og kravla inn mellom trea. Og der sat Tom Sawyer og venta på meg.


KAPITTEL TO

Røvarflokken

VI LISTA OSS BORTOVER ein stig mellom trea til vi kom bort i enden av hagen. Vi måtte gå bøygde, så vi ikkje rende hovudet opp i greinene. Då vi gjekk forbi kjøkkenet, snubla eg i ei rot og laga eit fælt leven. Vi slengde oss ned og låg stille. Den store slaven til frøken Watson, som heitte Jim, sat i kjøkkendøra. Vi såg han tydeleg, for det var lys bak han. Han reiste seg og strekte hals og stod og lydde ei lita stund. Så sa han:

– Kven er det?

Han stod der litt til. Så kom han stilt på tå ned i hagen, til han var tett attmed oss. Vi kunne ha teke borti han, nesten. Det gjekk det eine minuttet etter det andre, og det var ikkje ein lyd å høyra. Eg klødde så på eine foten, men eg våga ikkje klø meg. Så fekk eg kløe i øyret, og så klødde det på ryggen min, midt mellom skulderblada. Eg kom til å døy om eg ikkje fekk klø meg. Eg har lagt merke til det same mange gonger sidan – om du er med fintfolk eller i ei gravferd eller du prøver å få sova utan å vera trøytt – om du er ein stad der du ikkje kan gje deg til å klø deg, så kan du vera viss på at det vil klø tusen stader på kroppen din.

– Kven er det? gjentok Jim. – Eg er sikker på at eg høyrde noko. Men eg veit kva eg skal gjera: Eg skal setja meg ned her og venta til eg høyrer det ein gong til.

Dermed sette han seg ned på marka mellom Tom og meg. Han stødde ryggen mot eit tre og strekte føtene ut til den eine av dei nesten kom borti meg. Då tok det til å klø i nasen min. Det klødde så eg fekk tårer i auga. Men eg greidde å halda meg. Men så tok det til å klø andre plassar òg. Eg veit ikkje korleis eg orka å sitja still. Til sist klødde det elleve ulike stader på kroppen min. Eg måtte bita tennene saman for å halda det ut.

Men då Jim hadde sete der ei stund, tok han brått til å pusta så tungt – og litt etter snorka han.

Tom gjorde eit teikn til meg – ein slags liten lyd med munnen – og så kraup vi derifrå på hender og føter. Då vi var komne to–tre meter unna, kviskra Tom til meg og ville at vi skulle binda Jim fast til treet, berre for moro. Men eg sa nei, han kunne vakna og laga leven, og då kom dei til å oppdaga at eg ikkje var inne. Tom sa at han hadde ikkje nok lys, og at han ville lura seg inn på kjøkkenet og få tak i fleire. Eg sa at det skulle han ikkje gjera, for Jim kunne kanskje vakna og få auge på oss. Men Tom ville ikkje gje seg, så vi lista oss inn og tok tre lys, og Tom la fem cent på bordet til betaling. Eg var heilt sveitt då vi kom ut igjen. Men Tom kunne ikkje dy seg, han måtte bort til Jim og gjera han ein narrestrek. Eg stod og venta medan han kraup bort, og det gjekk ei god stund før eg såg meir til han.

Då Tom kom tilbake, gjekk vi bortover stigen til vi kom til hagegjerdet, og så kleiv vi opp den bratte bakken til åsen bakanfor huset. Tom sa at han hadde teke hatten av Jim og hengt han på ei grein rett over hovudet på han. Jim hadde rørt litt på seg, men ikkje vakna. Seinare fortalde Jim at heksene hadde forheksa han og fått han til å sovna, og så hadde dei ride tvert over heile landet med han. Etterpå hadde dei sett han under treet igjen og hengt hatten hans på ei grein, så han kunne sjå kven som hadde vore der. Og andre gongen Jim fortalde om det, sa han at han hadde ride gjennom lufta heilt ned til New Orleans. Sidan blei det lenger og lenger for kvar gong han fortalde om det, så til slutt ville han ha det til at heksene hadde ride rundt heile verda med han til dei nesten tok livet av han, og ryggen hans var full av blemmer. Jim var veldig kry av dette, og han blei så stor på det at han nesten ikkje ofra dei andre slavane eit blikk. Dei kom lange vegar for å høyra Jim fortelja om det, og det fanst ikkje ein slave i heile landet som dei såg meir opp til enn han. Dei stod og lydde på han med open munn og glodde på han som han skulle vore eit under.

Då Tom og eg kom opp på toppen av åsen og såg ned mot byen, brann det lys tre–fire stader. Det var vel der det fanst sjuke folk i huset. Stjernene over oss blenkte, og nedanfor byen rann elva, forferdeleg still og stor og nesten eit par kilometer brei. Vi gjekk ned bakken, og der fann vi Joe Harper og Ben Rogers og to–tre andre gutar. Vi løyste ein båt og rodde ei halv mil nedover elva. Då vi kom dit det er liksom eit arr i fjellsida, la vi til lands.

Vi gjekk opp til eit tett holt av småbuskar, og Tom sa at alle måtte sverja på at dei ikkje ville fortelja løyndomen. Så synte han oss eit hol i bergveggen, midt i det tettaste krattet. Vi tende lys og krabba inn på alle fire. Eit par hundre meter lenger inne vida hola seg ut. Tom såg seg rundt, og så dukka han inn under ein vegg der ingen andre kunne sjå at det fanst så mykje som ei lita opning. Vi krabba gjennom eit smalt hol og kom inn i eit slags rom i fjellet, der det var rått og fuktig og kaldt. Der stoppa vi, og Tom sa:

– No skal vi starta denne røvarbanden og kalla han Tom Sawyer-gjengen. Alle som vil vera med, må sverja truskap og skriva namnet sitt med blod.

Alle var villige. Tom tok fram eit papir som han hadde skrive truskapslovnaden på, og las alt høgt. Alle måtte sverja å vera trufaste mot banden og aldri fortelja nokon av løyndomane. Om nokon gjorde noko mot ein av dei andre i banden, ville ein av gutane få ordre om å drepa han og familien hans, og han ville ikkje få lov til å eta eller sova før han hadde drepe dei og skore inn ein kross på brystet deira. Krossen var merket til røvarbanden, og ingen andre enn dei som var med i banden, hadde lov å bruka det. Og dersom nokon ikkje greidde å halda på løyndomane, så skulle han få strupen skoren over, og liket skulle brennast og oska bli strøydd for vinden. Namnet som han hadde skrive med sitt eige blod, skulle strykast av lista og aldri meir bli nemnt. Han skulle vera gløymd til evig tid.

Alle sa at det var ein fin lovnad, og spurde om Tom hadde funne på alt sjølv. Litt av det, svara han, men resten hadde han frå sjørøvarbøker og skurkebøker, og alle bandar som var noko tess, gjorde det slik.

Nokre av gutane meinte det ville vera best om vi òg drap slektningane til dei som ikkje heldt tett med løyndomane. Tom sa at det var ein god idé, så han tok ein blyant og skreiv opp det også. Då sa Ben Rogers:

– Men korleis blir det med Huck Finn? Han har ingen slektningar. Kva skal vi gjera med han?

– Han har då ein far! sa Tom Sawyer.

– Ja, men det er ingen som veit kvar han er no. Før låg han ofte full mellom tønnene borte i det gamle garvarhuset, men no er det ingen som har sett han på over eit år.

Dei prata ei stund om dette, og det var nære på dei hadde stroke meg av lista, sidan eg ikkje hadde nokon slektningar som dei kunne drepa. Det var ikkje rett mot dei andre, sa dei. Ingen fann nokon utveg – alle sat like rådlause og tagde. Sjølv var eg på gråten. Men brått kom eg på noko. Eg sa at dei kunne få frøken Watson. Dei kunne gjera kål på henne i staden.

– Det er fint! sa dei alle saman. – Ho er bra nok. No kan Huck vera med!

Alle saman stakk ei knappenål i fingeren så vi fekk blod til å skriva med, og eg òg sette merket mitt på papiret.

– Og kva er det vi skal driva med i denne banden? spurde Ben Rogers.

– Ingenting anna enn mord og røving, sa Tom.

– Men kva skal vi røva, då? Husa – eller dyr, eller …

– Tull! Å stela krøter er ikkje røving, det er arbeid for tjuvar, sa Tom Sawyer. – Og vi er ikkje tjuvar. Det er ikkje noko stas med det. Vi er landevegsrøvarar. Vi skal ha masker på oss og stoppa vogner og hestar som kjem etter vegen, drepa folka og ta klokkene og pengane deira.

– Treng vi alltid drepa dei?

– Ja, det er greitt. Det er det beste. Det er ikkje alle som held på det, men dei fleste røvarane meiner det er best å drepa. Nokre få kan vi ta hit til denne hola og ha dei her til det er betalt løysepengar.

– Løysepengar? Kva slags pengar er det?

– Eg veit ikkje. Men det er slik dei gjer det, det har eg lese om i bøker. Og då må vi sjølvsagt gjera det på same måten.

– Men korleis kan vi gjera det når vi ikkje veit kva det er?

– Maken til tull! Sa eg ikkje at vi må gjera det, når det står slik i bøkene? Vi må gjera det etter oppskrifta, elles blir det berre rot!

– Slikt er lett nok å seia, Tom Sawyer, men korleis i vide verda skal vi gjera det med desse løysepengane, når vi ikkje veit kva det er eingong? Kva trur du det er, då?

– Tja – kanskje det vil seia at vi skal ha dei her som fangar til dei døyr og blir løyste frå dette livet.

– Det høyrdest meir fornuftig ut. Kvifor sa du ikkje det før? Vi har dei her til dei har betalt løysepengar og er døde. Det kjem til å bli litt av ei plage, for dei skal ha mykje mat, og dei vil nok støtt og stadig prøva å rømma.

– Tullprat, Ben Rogers! Korleis kan dei rømma når det står vakt og passar på dei, ferdig til å skyta dei ned om dei så mykje som lear på eit øyre!

– Vakt! Ja, det høyrest lurt ut. Så må ein av oss sitja oppe heile natta og aldri få sova. Det var eit dumt påfunn.

– Høyr her, Ben Rogers, vil du halda deg til reglane, eller vil du ikkje? Det er det det spørst om. Trur du ikkje at dei karane som har skrive bøker om dette, visste kva som er rett, kanskje? Trur du at du har noko å læra dei? Å nei, du.

– Nei visst. Men dumt er det no i alle fall. Skal vi drepa kvinnfolka òg, når vi fangar dei?

– Ben Rogers, var eg så dum som du, så ville eg ikkje opna kjeften! Ta livet av kvinnfolk! Nei, det står det ikkje noko om i bøkene. Du skal ta dei med deg hit til hola og vera så høfleg mot dei som ein riddar. Då blir dei forelska i deg og får aldri meir lyst til å reisa heim.

– Skal det vera slik, så gjerne for meg. Men eg trur ikkje noko på det. Det kjem til å bli så fullt av kvinnfolk her i hola at det ikkje blir plass for oss som skal vera røvarar. Men berre driv på. Eg skal ikkje leggja meg opp i det.

Vesle Tommy Barnes hadde sovna. Då vi vekte han, var han redd og gret og sa at han ville heim igjen til mor si. Han ville ikkje vera røvar lenger.

Vi heldt moro med han og kalla han skrikarunge, men då blei han sint og sa at han skulle gå og fortelja om alle løyndomane våre. Tom måtte gje han fem cent for at han skulle halda kjeft. Tom sa at no kunne vi gå heim alle saman, men vi skulle møtast i neste veke og drepa og røva nokre folk.

Ben Rogers meinte det var best å gjera det søndagen, for det var den einaste dagen han hadde fri. Men alle dei andre sa at det var stygt å byrja med slikt ein søndag, så det blei ikkje noko av. Vi fekk heller koma saman og avtala ein dag seinare. Så valde vi Tom Sawyer til sjef for banden, med Joe Harper som andre mann, og etterpå gjekk vi heim.

Det tok så vidt til å lysna av dag då eg kleiv opp på skjultaket og kraup inn gjennom vindauget. Kleda mine var leirete og fulle av flekker, og eg var trøytt som ein hund.

